ქართული პრესის მონიტორინგი

15.06.2018

სარჩევი:
- 3 -რეზონანსი


- 3 -რატომ თქვა ივანიშვილმა პრემიერობაზე უარი (რეზონანსი)


- 4 -მამუკა ბახტაძის მთავრობაში ქუმსიშვილი, ჯანელიძე და გიორგაძე არ იქნებიან, წულუკიანი კი ალბათ დარჩება (რეზონანსი)


- 6 -ბახტაძის მისია: მან უნდა მოახერხოს არარსებული საშუალო ფენის ჩამოყალიბება - ახალ პრემიერზე იქნება დამოკიდებული, დარჩება თუ არა "ქართული ოცნება" მესამე ვადით ხელისუფლებაში (რეზონანსი)


- 7 -"ოცნებაში" ისეთი დაპირისპირებაა, რომ მათი მარტივ მამრავლებად დაშლა გარდაუვალი მეჩვენება" (რეზონანსი)


- 8 -"პრემიერ-მინისტრების ცვლა საქართველოში კადრებთუხუცესი ბიძინა ივანიშვილის ჰობია"  - სოსო ცისკარიშვილის განცხადებით, ვიღაცები ოცნებობენ, რომ საქართველო არ გახდეს ნატო-ს წევრი (რეზონანსი)


- 9 -"უკმაყოფილების ტალღამ, შესაძლოა, არა მხოლოდ პანკისის ხეობა, არამედ მთლიანად რეგიონი მოიცვას" - პანკისში მალხაზ მაჩალიკაშვილის მიერ დაანონსებულ აქციებს ელიან (რეზონანსი)


- 10 -"მარნეულის მერის დაკავება სწორი გადაწყვეტილება იყო" (რეზონანსი)


- 10 -დენის იმპორტის გარეშე საქართველო ზაფხულშიც კი უძლურია - მარტო ჰესების აშენება საქმეს ვერ უშველის, აუცილებელია მოხმარების რეგულაცია (რეზონანსი)


- 11 -მხოლოდ 2 ოპოთეკა - ახალი შეზღუდვა სესხების კუთხით! (რეზონანსი)


- 12 -მოწევის აკრძალვა ნაწილობრივ უკვე აღარ მუშაობს (რეზონანსი)


- 12 -ახალი თაობა


- 12 -„ოცნებამ“ პრემიერის პოსტზე მამუკა ბახტაძე წარადგინა (ახალი თაობა)


- 13 -„თეა წულუკიანი დაიმუქრა, მინისტრად თუ არ დამტოვებთ, ყველას გაგიყოლებთო“ - გიგლა ბარამიძე: ივანიშვილი ხარაკირს იკეთებს. მან შეიძლება აეროპორტის ასაფრენ ბილიკამდე ვერ მიაღწიოს (ახალი თაობა)


- 15 -კახა კუკავა: კვირიკაშვილმა აღიარა, რომ ქვეყანას ბიძინა ივანიშვილი მართავს (ახალი თაობა)


- 16 -ნუკრი ქანთარია: კვირიკაშვილს ნათქვამი აქვს, რომ ოპოზიციაში არ გადავა (ახალი თაობა)


- 17 -რა ქონებას ფლობს პრემიერმინისტრობის კანდიდატი (ახალი თაობა)


- 17 -შოთა მალაშხია: თუ ივანიშვილი კრიზისს არ დაძლევს, წაილეკება - „ვადამდელი საპარლამენტო არჩევნები აუცილებელია (ახალი თაობა)




რეზონანსი 
რატომ თქვა ივანიშვილმა პრემიერობაზე უარი (რეზონანსი) 
ავტ.: ია აბულაშვილი

„რეზონანსი“ წერს, რომ საქართველოს პრეზიდენტი გიორგი მარგველაშვილი შექმნილ ვითარებაში საუკეთსო გამოსავალს ბიძინა ივანიშვილის პრემიერ-მინისტრის პოსტზე დაბრუნებაში ხედავს. 

მან თქვა, რომ ბიძინა ივანიშვილი, როგორც მმართველი პარტიის ლიდერი, უნდა გახდეს პრემიერ-მინისტრი და დასრულდეს საქართველოში პროცესი, როცა საზოგადოებამ არ იცის, ვინ რატომ ხსნის პრემიერ-მინისტრებს, რატომ მიდიან თანამდებობიდან წარმატებული პრემიერ-მინისტრები და რა არის ამის უკან მდგარი არგუმენტები. 

„შენების მოძრაობის“ ლიდერი დავით უსუფაშვილიც აცხადებდა, რომ ბიძინა ივანიშვილმა უნდა იტვირთოს პრემიერ-მინისტრობა, როგორც ამას ითხოვს საპარლამენტო დემოკრატია და რა ვალდებულებებიც მან აიღო ქართველი ხალხის წინაშე. 
უნდა წერედგინა თუ არა მმართველ გუნდს პრემიერად ბიძინა ივანიშვილი და დათანხმდებოდა თუ არა თავად ამ შეთავაზებას "ქართული ოცნების" პარტიის თავმჯდომარე, ამასთან დაკავშირებით "რეზონანსი" ექსპერტებსა და პოლიტოლოგებს ესაუბრა.

არჩილ გამზარდიას თქმით, პრეზიდენტის განცხადება სავსებით ლეგიტიმური და ლოგიკური იყო, რადგან ამ შემთხვევაში ჩრდილოვანი მმართველობის თაობაზე კითხვები გაქრებოდა. თუმცა, ბიძინა ივანიშვილის პრემიერად დაბრუნება ნაკლებად რეალისტური იყო, რადგან მას ამის სურვილი არ გააჩნდა.

 გია ხუხაშვილი მიიჩნევს, რომ საქმისთვის სჯობდა, ივანიშვილი ყოფილიყო პრემიერ-მინისტრი, თუმცა, ადამიანს ვერ დააძალებ იმას, რისი კეთებაც არ უნდა. – „ბიძინა ივანიშვილმა აიღო პასუხისმგებლობა და დაბრუნდა პოლიტიკაში, მაგრამ ახლა დააძალო, ბოლომდე გაიარე ეს გზა, არასერიოზული იქნებოდა", - განაცხადა გია ხუხაშვილმა.

ზაალ ანჯაფარიძე კი ფიქრობს, რომ პრეზიდენტის განცხადება ხმაურიანია და მისი მოწოდების გამო ბიძინა ივანიშვილი პრემიერის თანამდებობაზე არ დაბრუნდებოდა. – „ივანიშვილის პოზიცია მე არ ვიცი, მაგრამ პრემიერ-მინისტრის თანამდებობაზე დაბრუნებას რომ დათანხმებოდა, ეს ნაკლებად სავარაუდოდ მიმაჩნდა. რაც შეეხება მომავალ სამთავრობო გუნდს, ახალი გუნდის მიმართ პოზიტიური მოლოდინი უნდა გვქონდეს“.

პოლიტოლოგი ნიკა ჩიტაძე კი  ამბობს, რომ ბიძინა ივანიშვილი პრემიერ-მინისტრი არ უნდა გამხდარიყო. – „ჩვენ ვნახეთ მისი ერთწლიანი მოღვაწეობის შედეგი ამ თანამდებობაზე და რაც აშკარაა, ეკონომიკური და სოციალური მდგომარეობა გაუარესდა, ქვეყნის შიდა პროდუქტი 2-ჯერ შემცირდა, დემოკრატიის მიმართულებით არ გადადგმულა ნაბიჯები.

პრობლემები, რომელიც ქვეყანაში მისი მმართველობის შემდეგ დაგროვდა, ურჩევნია, სხვებს გადააბრალოს, რაც მოხდა ღარიბაშვილისა და კვირიკაშვილის შემთხვევაში. პრეზიდენტის ამ განცხადებამდეც იყო მოსაზრება, თუ ივანიშვილი პრემიერ-მინისტრი ისევ გახდება, ქვეყანას დაალაგებსო, მე კი ვამბობდი, რომ ეს ილუზიაა და ივანიშვილი პრემიერ-მინისტრი არ უნდა გახდეს მეთქი“, - განაცხადა ნიკა ჩიტაძემ.

მამუკა ბახტაძის მთავრობაში ქუმსიშვილი, ჯანელიძე და გიორგაძე არ იქნებიან, წულუკიანი კი ალბათ დარჩება (რეზონანსი) 
ავტ.: ეკატერინე ბასილაია

გამოცემის ცნობით, უკვე თითქმის დადასტურებულად ითქვა, რომ, გიორგი კვირიკაშვილის მსგავსად, სახლში წავლენ დიმიტრი ქუმსიშვილი და მიხეილ ჯანელიძე, ორივე უშუალოდ კვირიკაშვილის კადრია. ასევე, ითქვა, რომ კულტურის მინისტრის თანამდებობას გამოემშვიდობება მიხეილ გიორგაძე.

ყველაზე დიდი მოლოდინია, დარჩება თუ არა ახალ მთავრობაში თეა წულუკიანი, რომლის გადადგომას, უკვე კვირაზე მეტია, აქტიურად ითხოვს მესამე სექტორი. მედიაში ითქვა, რომ ახალ კაბინეტში არ იქნება თეა წულუკიანი და მის ადგილზე მთავრობის ადმინისტრაციის ხელმძღვანელი შალვა თადუმაძე განიხილებოდა, თუმცა "ოცნების" კულუარებში ეს ინფორმაცია არ დაადასტურეს და საბოლოოდ რას გადაწყვეტს ივანიშვილი, მხოლოდ მომავალ კვირას გახდება ცნობილი.

„რეზონანსის“ ინფორმაციით, ახალ მთავრობაში საგარეო საქმეთა სამინისტროს ხელმძღვანელის პოსტზე ჯანელიძის შემცვლელად დავით ზალკალიანი სახელდება, რომელიც დღეს მინისტრის მოადგილეა. მიხეილ გიორგაძის ნაცვლად, მომავალ კულტურის მინისტრად მოიაზრება საკრებულოს წევრი ბექა დავითულიანი. დიმიტრი ქუმსიშვილის შემცვლელზე ჯერ არაფერი თქმულა. ითქვა, რომ მამუკა ბახტაძეს ფინანსთა მინისტრად შეცვლის მისი ერთ-ერთი მოადგილე ნიკოლოზ გაგუა, თუმცა ეს ჯერჯერობით მხოლოდ ვარაუდია.

გამოცემა მამუკა ბახტაძის წარდგენის შესახებაც წერს. სტატიის თანახმად, არსებობდა მოლოდინი, რომ ბახტაძეს თავად ივანიშვილი წარადგენდა, თუმცა, პრემიერობის კანდიდატი არჩილ თალაკვაძემ დაასახელა. 
პრემიერობის კანდიდატად დასახელების შემდეგ ბახტაძემ განაცხადა, რომ მას ქვეყნის განვითარებისთვის 4-პუნქტიანი გეგმა აქვს. მას მთავრობის ახალ შემადგენლობაზე არ უსაუბრია.
საპარლამენტო უმრავლესობის წევრებმაც თქვეს, რომ სახელობითი მსჯელობა არ ყოფილა ამ შეკრებაზე, თუმცა ადასტურებენ, რომ საკადრო მსჯელობა აუცილებლად იქნება და კონსულტაციები გუნდის მონაწილეობით იგეგმება. 
სტატიაში მამუკა ბახტაძის ბიოგრაფიული მონაცემებია მოყვანილი და ნათქვამია, რომ ფინანსთა მინისტრობამდე ბახტაძეს "საქართველოს რკინიგზის" გენერალური დირექტორის თანამდებობა ეკავა 2013 წლიდან 4 წლის განმავლობაში. მისი დირექტორობის დროს რკინიგზის ტვირთბრუნვა და მგზავრთა გადაყვანის მაჩვენებელი, ასევე, შემოსავალი საგრძნობლად შემცირდა, რის გამოც ის ოპოზიციისა და ექსპერტების დიდი ნაწილის მწვავე კრიტიკის ობიექტი გახდა.

ეკონომიკის ექსპერტების თქმით, ბახტაძის კარიერა "რკინიგზის" ხელმძღვანელობისას წარმატებული არ ყოფილა, მაგრამ, ექსპერტების უმეტესობის შეფასებითვე, ფინანსთა მინისტრის რანგში იყო წარმატებული.

მამუკა ბახტაძეს  ბახტაძეს გუშინ გაუხსენეს ის, რომ "ნაციონალური მოძრაობის" შემომწირველი იყო, 2012 წლის საპარლამენტო არჩევნებამდე 2 თვით ადრე, 2012 წლის 2 აგვისტოს, მაშინდელი მმართველი პარტიის ანგარიშზე 20 ათასი ლარი აქვს გადარიცხული და იგი ამ პერიოდში გელა ბეჟუაშვილის კომპანიის დირექტორი იყო. 

ჟურნალისტებმა ბახტაძის შემოწირულობის თემაზე შეკითხვა გუშინ "ოცნების" რამდენიმე დეპუტატს დაუსვეს.

გია ვოლსკიმ განაცხადა, რომ წინა ხელისუფლებას მათრახითა და კონვეიერული წესით ჰქონდა ფულის "ახევის" მექანიზმები აწყობილი და მექანიკურად ხდებოდა შემოსავლიდან უხეში ჩამოჭრა. ხოლო როგორ კეთდებოდა ეს, შეუძლია, თავად ბახტაძემ განმარტოს.

ირაკლი კობახიძემ თქვა, რომ მან არ იცის, ბახტაძემ დააფინანსა თუ არა 2012 წელს "ნაციონალური მოძრაობა" და ბატონი მამუკა ყველა კითხვას გასცემს პასუხს. მისი განცხადებით, მათთვის მთავარია, რომ იციან მისი პრინციპები, ღირებულებები და გუნდურობა, რომ ის გამორჩეულია განათლებითა და მრავალმხრივი გამოცდილებით და რომ პრემიერის პოსტზე ღირსეული კანდიდატი შეარჩიეს.

მამუკა მდინარაძემ თქვა, რომ ეს უხერხულობა შეიქმნა მაშინ, როცა ბახტაძე მინისტრად ინიშნებოდა, მაგრამ მან ყველა კითხვას ამომწურავად გასცა პასუხი და რომ "ნაციონალური მოძრაობის" დაფინანსებაში თავად ბახტაძეს მონაწილეობა არ მიუღია - ეს იმ სქემის ნაწილი იყო, როცა ასეთ მდგომარეობაში ასობით კომპანიის დირექტორი აღმოჩნდა.

ერთადერთი ნუკრი ქანთარიას შეფასება იყო განსხვავებული. მისი თქმით, "თუკი ეს ინფორმაცია მართალია, რასაკვირველია, წამოსაძახებელი იქნება".

სტატიაში მოყვანილია მამუკა ბახტაძის ბრიფინგზე გაკეთებული განცხადება, სადაც მან ქვეყნის განვითარების გეგმაზე ისაუბრა. 

ბახტაძის მისია: მან უნდა მოახერხოს არარსებული საშუალო ფენის ჩამოყალიბება - ახალ პრემიერზე იქნება დამოკიდებული, დარჩება თუ არა "ქართული ოცნება" მესამე ვადით ხელისუფლებაში (რეზონანსი) 
ავტ.: თამუნა მუკბანიანი

გამოცემა წერს, რომ მამუკა ბახტაძის მიმართ დიდი მოლოდინია. სპეციალისტების ნაწილი მის ჯანსაღ ხედვაზე საუბრობს, ნაწილი კი "ოცნების" გუნდში სასიკეთო ცვლილების რესურსს ვერ ხედავს. 

აკადემიკოსი ავთო სილაგაძე პრემიერობის ახალ კანდიდატს დადებითად აფასებს. როგორც მან განაცხადა, თუკი მამუკა ბახტაძე იმ პოლიტიკას გააგრძელებს, რაც ფინანსთა მინისტრობის დროს ჰქონდა და, ასევე, საკუთარ ეკონომიკურ ხედვას რეალობაში გაატარებს, რაზეც ხშირად საუბრობდა ექსპერტთა წრეში, ვითარება საგრძნობლად შეიცვლება. რაც მთავარია, მცირე და საშუალო ბიზნესის განვითარება საქართველოში რეალობად იქცევა. სილაგაძე დარწმუნებულია, რომ ამ შემთხვევაში, საშუალო ფენის ჩამოყალიბებაცაა შესაძლებელი. 

ეკონომისტი ემზარ ჯგერენაია მიიჩნევს, რომ ქმედითი ნაბიჯების გადასადგმელად, პირველ რიგში, სამთავრობო და საპარლამენტო გუნდის ეროვნულ ბანკთან შეთანხმებული, ერთობლივი ნაბიჯების გადადგმაა აუცილებელი.

აკადემიკოსი ალექსანდრე თვალჭრელიძე სკეპტიკურად არის განწყობილი. იგი მიიჩნევს, რომ "ქართული ოცნების" გუნდს არც ერთი პრემიერის პირობებში არ აქვს რესურსი, რეალურად შეცვალოს ეკონომიკური პოლიტიკა, თუმცა, რესურსის არქონაში რა იგულისხმება, რესპონდენტი არ აკონკრეტებს. 

"ოცნებაში" ისეთი დაპირისპირებაა, რომ მათი მარტივ მამრავლებად დაშლა გარდაუვალი მეჩვენება" (რეზონანსი)

ავტ.: ელზა პაპოშვილი

ინტერვიუ ლია მუხაშავრიასთან

უფლებადამცველი ლია მუხაშავრია "რეზონანსთან" მთავრობაში განხორციელებულ ცვლილებებზე საუბრობს. მისთვის გაუგებარია, რა ნიშნით და დამსახურებისთვის გახდა მამუკა ბახტაძე პრემიერი. იგი ამბობს, რომ ეს ცვლილება, შესაძლოა, თავად "ქართული ოცნებისთვის" სავალალო აღმოჩნდეს, რადგანაც გუნდში ერთსულოვნება არ არის და არაა გამორიცხული, რომ ვადამდელი საპარლამენტო არჩევნები დაინიშნოს.  – „გუნდში ისეთი დაპირისპირებაა, რომ მათი მარტივ მამრავლებად დაშლა გარდაუვალი მეჩვენება. ამიტომ მგონია, რომ ვადამდელი საპარლამენტო არჩევნების ჩატარებისგან შორს არ ვართ. შესაძლოა, საპრეზიდენტო არჩევნებსაც კი დაემთხვას“, - აცხადებს მუხაშავრია. 

ლია მუხაშავრია გიორგი კვირიკაშვილის გადადგომის საკითხსაც განიხილავს. ამბობს, რომ მთავრობა ცუდად მუშაობდა და ეს ეკონომიკური მაჩვენებლებითაც დასტურდება. მისი აზრით, კვირიკაშვილი მაშინ უნდა გადამდგარიყო, როდესაც მას ბოთლები ესროლეს, ადამიანური ღირსება უნდა შეენარჩუნებინა და სახლში წასულიყო. – „რამდენად ცუდად მუშაობდა კვირიკაშვილი, რომ ის ვერც კი მიხვდა, მისი წასვლის დრო როდის დადგა.

არ ვიცი, ივანიშვილი მას რამდენად ურეკავდა ან არ ურეკავდა, თუმცა უნდა ვივარაუდოთ, რომ მმართველობის დასაწყისში ივანიშვილისგან ჰქონდა მიღებული ძირითადი პარამეტრები, რომელითაც უნდა ეხელმძღვანელა. მჯერა, რომ ყოველდღე არ დაურეკავდა, მაგრამ როგორც ჩანს, კვირიკაშვილს ბოლო დროს ინსტრუქციები და პარამეტრები დაავიწყდა“ - აღნიშნავს რესპონდენტი. 

ლია მუხაშავრია კონკრეტულ სამთავრობო ცვლილებებზეც ამახვილებს ყურადღებას. მისი თქმით, უპირველესად ეკონომიკის, სოფლის მეურნეობისა და იუსტიციის მინისტრები უნდა გადადგნენ, სასურველია საგარეო საქმეთა მინისტრის შეცვლაც. რაც შეეხება მამუკა ბახტაძეს, რთული სათქმელია რამდენად გაართმევს თავს დაკისრებულ მოვალეობას, რადგან მას პოლიტიკაში ნაკლები გამოცდილება აქვს და კრიზისულ სიტუაციაში ქვეყნის მართვა გაუჭირდება. 
"პრემიერ-მინისტრების ცვლა საქართველოში კადრებთუხუცესი ბიძინა ივანიშვილის ჰობია"  - სოსო ცისკარიშვილის განცხადებით, ვიღაცები ოცნებობენ, რომ საქართველო არ გახდეს ნატო-ს წევრი (რეზონანსი) 

ავტ.: ია აბულაშვილი

ინტერვიუ სოსო ცისკარიშვილთან 

სოსო ცისკარიშვილი აცხადებს, რომ პრემიერების ცვლა კადრებთუხუცესი ბიძინა ივანიშვილის ჰობია და რთული სათქმელია არსებობდა თუ არა გიორგი კვირიკაშვილის თანამდებობიდან გადადგომის რეალური მიზეზი - „როგორ წარმოგიდგენიათ, იგი აიტანდა შეკამათების იმ ფაქტს, რომელიც კვირიკაშვილმა გაბედა არა იატაკქვეშეთიდან, არამედ მისი კოლეგების თანდასწრებით?“, - აღნიშნავს ცისკარიშვილი და დასძენს, რომ გიორგი კვირიკაშვილს საერთაშორისო არენაზე მნიშვნელოვანი კონტაქტები ჰქონდა და ბოლო პერიოდში მან საგარეო პოლიტიკის კუთხით სერიოზული ნაბიჯები გადადგა. რესპონდენტი ყურადღებას ამახვილებს, რომ პრემიერის გადაყენება ნატოს სამიტამდე ცოტა ხნით ადრე მოხდა, შესაბამისად, ამ კუთხით კითხვები უნდა დაისვას, თუ ვის არ სიამოვნებს საქართველო-ნატოს დაახლოება. 

სოსო ცისკარიშვილი დარწმუნებულია, რომ მინისტრთა კაბინეტს კვლავ ბიძინა ივანიშვილი დააკომპლექტებს და გუნდში ვერ აღმოჩნდება ადამიანი, ვინც მას შეეწინააღმდეგება. რაც შეეხება მამუკა ბახტაძეს, რესპონდენტი მას ასე ახასიათებს: „მამუკა ბახტაძე, როგორც რკინიგზის თავკაცი, წარუმატებელი იყო. ის შედეგები, რომელიც ამ უწყებას ჰქონდა, ჩამორჩებოდა წინა წლების შედეგებს, მაგრამ როგორც კი ფინანსთა მინისტრი გახდა, ვისმენთ საქმეში თავჩარგული ახალგაზრდა ადამიანის ძალიან საინტერესო შემოთავაზებებს.

მარტო სათაურები კი არ არის, არის ზუსტი განსაზღვრებები და სანდო ქმედებები, რაც შეიძლება მისი წარმატების საწინდარი იყოს. საკმარისი იქნება თუ არა მის მიერ უკვე გამოვლენილი თვისებები საპრემიერო სავარძლისთვის, ამას მომავალი გვიჩვენებს“. 

"უკმაყოფილების ტალღამ, შესაძლოა, არა მხოლოდ პანკისის ხეობა, არამედ მთლიანად რეგიონი მოიცვას" - პანკისში მალხაზ მაჩალიკაშვილის მიერ დაანონსებულ აქციებს ელიან (რეზონანსი) 
ავტ.: ელზა პაპოშვილი

პანკისში მალხაზ მაჩალიკაშვილის მიერ დაანონსებულ აქციებს ელიან.  ექსპერტები აცხადებენ, რომ შესაძლოა, უკმაყოფილების ტალღამ არა მხოლოდ პანკისის ხეობა, არამედ მთლიანად რეგიონი მოიცვას, რადგან პანკისელების ძირითადი პროტესტი, ამ კონკრეტული შემთხვევის გარდა, იქ შექმნილი სიტუაციაა.

ანალიტიკოსები ამბობენ, რომ დაუშვებელია, ხეობას მთლიანად უსაფრთხოების სამსახური მართავდეს და ყველა ადგილობრივ თანამდებობაზე პირებს ეს უწყება ნიშნავდეს. მათი აზრით, ეს გარემოება ხეობის მოსახლეობის გაღიზიანებას იწვევს.

ექსპერტების განცხადებით, აუცილებელია, რომ მაჩალიკაშვილის საქმეზე ან დაამტკიცონ, რომ თემირლანი ტერორისტებთან თანამშრომლობდა, ან ეს ინფორმაცია უარყონ. წინააღმდეგ შემთხვევაში, უკმაყოფილების ტალღა კიდევ უფრო გაიზრდება.

კავკასიოლოგი ალეკო კვახაძე პანკისში დაგეგმილ აქციებზე საუბრობს. იგი აცხადებს, რომ მაჩალიკაშვილის თემა, ზოგადად, ხეობას, ქისტების პრობლემას გასცდა და სახელმწიფოს თავის ტკივილად იქცა. მისი აზრით, სავარაუდოდ, პანკისელების პროტესტს სხვა ადგილობრივი მცხოვრებლებიც შეუერთდებიან, მით უმეტეს მას შემდეგ, რაც მაჩალიკაშვილმა დაინახა, რომ სარალიძის საქმეზე გარკვეული პირების დასჯა მოხდა, ხოლო მისი საქმე ადგილიდან არც იძვრის, რაც პროტესტის გრძნობას კიდევ უფრო ამძაფრებს.

კავკასიოლოგი და კონფლიქტოლოგი მამუკა არეშიძე აღნიშნავს, რომ მან ზუსტად არ იცის, რა სახის აქციებს აპირებს მაჩალიკაშვილი და მას პანკისელები რამდენად აჰყვებიან. კონფლიქტოლოგის აზრით, ხეობის მცხოვრებლები ამ ხელისუფლების ლოიალური დამოკიდებულებით სარგებლობენ, რადგანაც სააკაშვილის დროს პანკისელებს ლაფანყურის სპეცოპერაციისას დაღუპულთა გვამების დაკრძალვის საშუალებაც კი არ მისცეს და ცოტა უხერხულია, როცა ხეობაში უფრო მძიმე სიტუაცია იყო, მათ კი მსგავსი მწვავე რეაქცია, როგორც ახლა აქვთ, არ ჰქონიათ.

"მარნეულის მერის დაკავება სწორი გადაწყვეტილება იყო" (რეზონანსი) 
ავტ.: თამარ შუკვანი

ადვოკატი ქეთი ბექაური მარნეულში მომხდარ ფაქტს სავალალოს უწოდებს და სამართლიანად მიაჩნია მერის დაკავება. მისი თქმით, მნიშვნელობა არ აქვს აღნიშნული პირი რომელი პარტიის წევრია, რადგან ყველას უნდა ესმოდეს კანონის წინაშე თანასწორობის პრინციპი. 

„მსგავსი რამ არ მახსენდება. წინა წლებში და წინა ხელისუფლების დროს ხელისუფლების მსგავსი, ასეთი მტკიცე რეაგირება მე არ მახსოვს. კარგია, რომ ამ გზით მიდის დღევანდელი ხელისუფლება. ეს არის სწორედ დემოკრატიული ღირებულებების პატივისცემა“, - აცხადებს ქეთი ბექაური. 

დენის იმპორტის გარეშე საქართველო ზაფხულშიც კი უძლურია - მარტო ჰესების აშენება საქმეს ვერ უშველის, აუცილებელია მოხმარების რეგულაცია (რეზონანსი) 
ავტ.: მარი ჩიტაია

გამოცემა წერს, რომ ენერგოსექტორში მდგომარეობა ყოველწლიურად მძიმდება და დენის იმპორტი უკვე ზაფხულშიც კი აუცილებელია. 

ჟურნალისტის ცნობით,  ქვეყანაში ელექტროენერგიის სერიოზული დეფიციტია და უკვე ზედმეტია იმაზე საუბარი, რომ ჰესები უნდა აშენდეს, მაგრამ ამავე დროს უნდა შეიზღუდოს დენის მოხმარებაც, რაც ძირითადად კრიპტოვალუტის მაინინგის პროცესსა და აფხაზეთის ელექტროენერგიით მომარაგებას უკავშირდება. ერთიც და მეორეც ქვეყნის ენერგოსისტემაზე უარყოფითად მოქმედებს.

დეპუტატი რეზო არველაძე იმპორტის ზრდის მიზეზად ელექტროენერგიაზე გაზრდილ მოთხოვნას მიიჩნევს და აღნიშნავს, რომ ასეთი მდგომარეობა ენერგეტიკის დარგში საინვესტიციო პროექტების შეჩერებამ განაპირობა. ენერგეტიკოსი დეპუტატი ფიქრობს, რომ დენის იმპორტი ოქტომბრიდან კიდევ უფრო გაიზრდება და ეს ტენდენცია წლის ბოლომდე გაგრძელდება.

ენერგეტიკოსი გია არაბიძე კი ამბობს, რომ ელექტროენერგიაზე მოთხოვნის ზრდა გარკვეულწილად უკავშირდება ტურიზმს, ანუ ზაფხულის ინფრასტრუქტურას, რასაც ბოლო დროს ე.წ. ციფრული ვალუტის გამომუშავების მანია დაემატა.

ენერგეტიკის სფეროს სპეციალისტი მირონ ფირცხელანი ფიქრობს, რომ სწორი მმართველობის პირობებში პრობლემა მეტ-ნაკლებად მოგვარდება.

დენის დეფიციტიდან გამომდინარე, ენერგეტიკოსები საუბრობენ იმაზეც, რომ აფხაზეთის მიმართ ენერგეტიკული პოლიტიკა შესაცვლელია და ეს ნაბიჯი დროულად უნდა გადაიდგას.
მხოლოდ 2 ოპოთეკა - ახალი შეზღუდვა სესხების კუთხით! (რეზონანსი) 
ავტ.: ნათია ლომიძე

გამოცემის ცნობით, ფინანსთა სამინისტრო ახალ საბანკო რეგულაციას ამზადებს. კანონპროექტის თანახმად, ორზე მეტი იპოთეკა შეუძლებელი გახდება. სპეციალისტები ირაკლი კეპულაძე და გიორგი ბერძენიძე კანონპროექტს სკეპტიკურად უყურებენ და ვერ ხვდებიან, რატომ არ შეიძლება ჰქონდეს პირს უძრავი ქონების საკუთარ ნებაზე განკარგვის უფლება, რა ოდენობისაც უნდა იყოს ის. მათი აზრით, საფინანსო სექტორი კანონის გვერდის ავლით, მისი დარღვევის გარეშეც იოლ გზებს გამოძებნის საკუთარი ინტერესების გასატარებლად.
მოწევის აკრძალვა ნაწილობრივ უკვე აღარ მუშაობს (რეზონანსი) 
ავტ.: თამუნა მუკბანიანი

სტატიის თანახმად, კანონი თამბაქოს შესახებ თითქმის ყველამ მიივიწყა და მისი აღსრულება უკვე კითხვის ნიშნის ქვეშაა. მწეველებს თანდათან გაუქრათ შიში და ისევ გათამამდნენ, რაც განსაკუთრებით მიკროავტობუსის მძღოლებს ეხება, რომლებიც ისევ უშფოთველად ეწევიან მგზავრებთან ერთად. მოსახლეობა კი პატრულის გამოძახებას ერიდება.
ახალი თაობა 

„ოცნებამ“ პრემიერის პოსტზე მამუკა ბახტაძე წარადგინა (ახალი თაობა) 

ავტ.: შორენა მარსაგიშვილი 

გამოცემა წერს, რომ საზოგადოებაში პრემიერის შეცვლის მოლოდინი ჯერ კიდევ იანვრიდან არსებობდა. ამ ხნის განმავლობაში პრემიერობის კანდიდატად მამუკა ბახტაძე, გიორგი გახარია და მაია ცქიტიშვილი სახელდებოდნენ. რუსთაველის გამზირზე გამართული საპროტესტო აქციების შემდეგ კი გაჩნდა მოლოდინი, რომ პრემიერის პოსტზე ბიძინა ივანიშვილი დაბრუნდებოდა, თუმცა, „მთავარმა მეოცნებემ ერს არც ეს ოცნება აუსრულა“. 

ჟურნალისტის ცნობით, მამუკა ბახტაძესთან დაკავშირებით გუნდში მხოლოდ კარგს ამბობენ და „მეოცნებეები“ არ ახსენებენ იმ ფაქტს, რომ 2012 წელს ის „ნაციონალების“ დამფინანსებელი იყო. სტატიის ავტორი ხაზს უსვამს, რომ პარლამენტის თავმჯდომარე ირაკლი კობახიძეს, რომელიც ყველას „ნაციონალურ წარსულს უქექავს“ მამუკა ბახტაძის მიერ 2012 წელს 20 000 ლარის შეწირვის შესახებ არაფერი სმენია. კობახიძე აღნიშნავს, რომ ამ შემთხვევაში მნიშვნელოვანია ის ფასეულობები, რაც მამუკა ბახტაძეს აქვს.

მამუკა ბახტაძის კანდიდატურას დადებითად აფასებს ზაქარია ქუცნაშვილიც, თუმცა, დეპუტატი ყურადღებას მის გამოუცდელობაზეც ამახვილებს. 

სტატიაში მოყვანილია მამუკა ბახტაძის განცხადება, რომელიც მან საგანგებო ბრიფინგზე, პრემიერობის კანდიდატად წარდგენის შემდეგ გააკეთა. 

გამოცემა წერს, რომ ახლა მნიშვნელოვანია თუ როგორ დაკომპლექტდება სამთავრობო კაბინეტი და ვინ გახდება მთავარი პროკურორი. გავრცელებული ინფორმაციით, ამ პოსტისთვის კახი კახიშვილს ამზადებენ, „თაიმერის“ ინფორმაციით, ასევე გაიჟღერა კობა ნარჩემაშვილის სახელმაც. 

რაც შეეხება თეა წულუკიანს, „ახალი თაობის“ ცნობით, მას საგარეო საქმეთა მინისტრად დანიშნავენ, იუსტიციის მინისტრად კი თამარ ჩუგოშვილი მოიაზრება, თუმცა, თავად ჩუგოშვილი ამ ინფორმაციას უარყოფს. 

„თეა წულუკიანი დაიმუქრა, მინისტრად თუ არ დამტოვებთ, ყველას გაგიყოლებთო“ - გიგლა ბარამიძე: ივანიშვილი ხარაკირს იკეთებს. მან შეიძლება აეროპორტის ასაფრენ ბილიკამდე ვერ მიაღწიოს (ახალი თაობა) 
ავტ.: შორენა მარსაგიშვილი

ინტერვიუ გიგლა ბარამიძესთან 

გიგლა ბარამიძე აცხადებს, რომ ბიძინა ივანიშვილი ხარაკირს იკეთებს და თუკი „ქართულ ოცნებაში“ კარდინალური ცვლილებები არ განხორციელდება, ექსპრემიერი მძიმე მდგომარეობაში აღმოჩნდება. ბარამიძის განმარტებით, ამიერიდან, საზოგადოება პასუხს ნებისმიერ პრობლემაზე ივანიშვილს მოსთხოვს და პრემიერი და მთავრობა მისთვის ბუფერული ზონა ვეღარ იქნება. 

რესპონდენტი ხაზს უსვამს, რომ მამუკა ბახტაძის პრემიერად დანიშვნა რეალურ ცვლილებებს ვერ მოიტანს და მთელი გუნდის განახლებაა საჭირო. მისი აზრით, სამარცხვინოა ის განცხადებები, რომლებსაც უმრავლესობის წევრები აკეთებენ. ამის მაგალითად „დემოკრატიული მოძრაობის“ წარმომადგენელს არჩილ თალაკვაძის განცხადება მოჰყავს, რომელიც ამტკიცებდა, სამთავრობო ცვლილებებზე არ გვისაუბრია და მხოლოდ იუნისეფის კვლევა განვიხილეთო.

გიგლა ბარამიძე ამტკიცებს, რომ საკადრო პოლიტიკას ბიძინა ივანიშვილი დღეს გიგა ბოკერიასთან შეთანხმებით წყვეტს, პალიკო კუბლაშვილი კი არასამთავრობოებთან მუშაობს. პოლიტიკოსი საზოგადოებას მოუწოდებს ამიერიდან „ქართული ოცნება“ „ბოცნებად“ მოიხსენიოს, რადგან მმართველმა გუნდმა ბოკერიასთან დაიჭირა საქმე და „ოცნების“ წევრები ის ბოცები ანუ ბოკერიას ქოცები გახდნენ. 
ბარამიძის განცხადებით, ბიძინა ივანიშვილს ქვეყანაში მიმდინარე მოვლენებთან დაკავშირებით რეალური ინფორმაცია არ აქვს და სწორედ ამიტომ უშვებს ის შეცდომას შეცდომაზე. რესპონდენტი ირწმუნება, რომ „ქართული ოცნება“ პრეზიდენტობის კანდიდატის დასახელებას მას შემდეგ გეგმავს, რაც აშშ-ს ელჩი დაინიშნება, რადგან კანდიდატურა მასთან უნდა შეთანხმდეს. 

გიგლა ბარამიძე უმრავლესობის შეხვედრის დეტალებსაც ყვება. მისი ინფორმაციით, გიორგი კვირიკაშვილი გადადგომაზე უარს ამბობდა, თუმცა, მოვლენებს დაასწრო და წავიდა, რადგან ადრე თუ გვიან ამ ნაბიჯის გადადგმა მოუწევდა. რაც შეეხება თეა წულუკიანს, გიგლა ბარამიძე ამბობს, რომ მინისტრმა გუნდის წევრები დააშანტაჟა და თქვა, რომ მისი წასვლის შემთხვევაში ყველას გადაიყოლებდა. რესპონდენტი ხაზს უსვამს, რომ ასეთი ტონით საუბარს ადრე ბიძინა ივანიშვილს ვერავინ უბედავდა, ახლა კი ვითარება შეიცვალა. – „მისმა პარტიამ ისეთი სისულელეები აკეთა, რაც ცხრა წლის განმავლობაში „ნაციონალებსაც“ კი არ უკეთებიათ. ან ვის მოუვიდა თავში ადამიანის დასჯა სახეზე შარდის წასმით?! გასული არიან მომსახურების ზონიდან. აქედან გამომდინარე, ხალხისთვის საინტერესო აღარ არის რომელ მინისტრს შეცვლის ივანიშვილი. მან საკუთარი თავის წინააღმდეგ გახსნა პოლიტიკური ნადირობის სეზონი“, - აცხადებს ბარამიძე და დასძენს, რომ ექსპრემიერი ახლა საკუთარი ფინანსების შენარჩუნებაზეა გადასული. 

ინტერვიუს დასასრულს გიგლა ბარამიძე კიდევ ერთხელ ამბობს, რომ ამერიკასთან ურთიერთობა და საკადრო პოლიტიკა ბიძინა ივანიშვილმა გიგა ბოკერიასა და ლევან რამიშვილს ჩააბარა, პარლამენტი თამარ ჩუგოშვილს, მისი დაქალი ნინო ლომჯარია კი სახალხო დამცველად გაამწესეს, შესაბამისად, გასაკვირი არ არის ის, რაც დღეს ხდება და თუკი ყოფილი პრემიერი რჩევას ჭკვიან ხალხს არ ჰკითხავს „ისე მიდის მისი საქმე, აეროპორტის ასაფრენ ბილიკამდეც ვერ მიაღწევს, რადგან მას მხარდამჭერები არც ჯარში ჰყავს და  არც პოლიციასა თუ სპეცსამსახურებში. 
კახა კუკავა: კვირიკაშვილმა აღიარა, რომ ქვეყანას ბიძინა ივანიშვილი მართავს (ახალი თაობა) 

ავტ.: ნონა ცაბაძე 

ინტერვიუ კახა კუკავასთან 

კახა კუკავას განცხადებით, „ქართული ოცნება“ არის გუნდი, სადაც ბრძოლა ფინანსური გავლენებისთვის მიმდინარეობს და სწორედ ამიტომ გადაწყდა გიორგი კვირიკაშვილის პრემიერის პოსტიდან წასვლა. რესპონდენტის განმარტებით, გიორგი კვირკაშვილმა და ზურაბ ალავიძემ „დიდი მსუყე მაყუთები მოინდომეს“. მისი ინფორმაციით,  პრემიერმა აიღო ძალიან დიდი ქრთამი მამუკა ხაზარაძისგან ანაკლიის პორტსა თუ სხვადასხვა ტენდერში და სწორედ ამ ფინანსურ-კლანურ ფაქტებს მოჰყვა ცვლილებები. კახა კუკავა ამბობს, რომ ზურაბ ალავიძეს დაახლოებით 30 მილიონი უკან მიატანინეს. 
„თავისუფალი საქართველოს“ ლიდერი ამბობს, რომ პრემიერის ცვლილება ბიძინა ივანიშვილისთვის ბოლო შანსია და მნიშვნელობა არ აქვს პოსტზე კვირიკაშვილი იქნება, გახარია თუ ბახტაძე. კუკავას აზრით, ბიძინა ივანიშვილმა ახლა უნდა გადადგას ნაბიჯები, რომლითაც მშვიდობიანად მოხდება ხელისუფლების გადაბარება, წინააღმდეგ შემთხვევაში ქვეყანაში ისეთი უმართავი პროცესები დაიწყება, რომელიც არაერთხელ გვინახავს. – „დღეს ერთადერთი სწორი ნაბიჯი, რაც აქვს ივანიშვილს, არის ოპოზიციასთან კონსულტაციების დაწყება და ვადამდელი არჩევნებისთვის მზადება. ასეთ შემთხვევაში, მან შესაძლოა, მშვიდობიანად გაასწროს თავის მილიონებთან ერთად პოლიტიკიდან“, - აცხადებს კუკავა და დასძენს, რომ თუკი ადმინისტრაციული რესურსის, სუს-ის მობილიზება და პოლიტიკაში ფულის ჩადება გაგრძელდება, ბიძინა ივანიშვილი საუკეთესო შემთხვევაში სარქისიანის, უარეს შემთხვევაში კი იანუკოვიჩის ბედს გაიზიარებს.
კახა კუკავა „ახალ თაობასთან“ საუბრისას მამუკა ბახტაძის კრიტიკისგან თავს იკავებს. ამბობს, რომ მნიშვნელობა არ აქვს რა თანხა შესწირა ბახტაძემ 2012-ში „ნაციონალურ მოძრაობას“, რადგან ბიძინა ივანიშვილმა ამ პარტიას 200 მილიონი და მეტი გადაურიცხა. მისი თქმით, მთავარია, რომ სისტემაა მომპალი და კარგი ან ცუდი პრემიერი მას ვერ შეცვლის.

„თავისუფალი საქართველოს“ ლიდერი ფიქრობს, რომ გიორგი კვირიკაშვილმა ბიძინა ივანიშვილს „ერთი მწარე წიხლი ჩააზილა“ და ისე წავიდა, დაადასტურა, რომ ქვეყანაში არაფორმალური მმართველობაა და „პოლიტიკურ გადაწყვეტილებებს იღებს პირი, რომელიც რამდენი ხანია არავის  გვინახავს“. 

ინტერვიუს დასასრულს კუკავა აცხადებს, რომ ვადამდელი არჩევნები გარდაუვალია, თუმცა, აქვე დასძენს, რომ მანამდე, თუნდაც დროებით მთავრობაში აღარ უნდა იყვნენ თეა წულუკიანისნაირი კადრები და რაც შეიძლება მეტი კახიშვილის, გახარიას და სერგეენკოს მსგავსი ფიგურების წარმოდგენაა საჭირო. 

ნუკრი ქანთარია: კვირიკაშვილს ნათქვამი აქვს, რომ ოპოზიციაში არ გადავა (ახალი თაობა) 

ავტ.: ნათია ხურცილავა 

ინტერვიუ ნუკრი ქანთარიასთან 

ნუკრი ქანთარიას განცხადებით, პოლიტიკაში გამორიცხული არაფერია, თუმცა, გიორგი კვირიკაშვილის ოპოზიციაში გადასვლა ამ ეტაპზე ნაკლებ სავარაუდოა. მისი თქმით, ამ საკითხზე პირად საუბრებში ნათქვამი ჰქონდა კვირიკაშვილს, რომ პრემიერის პოსტიდან წასვლის შემდეგ პოლიტიკაში არ დარჩებოდა, თუმცა, სამომავლოდ რას იზამს, ეს მისი გადასაწყვეტია. 

ნუკრი ქანთარია ხაზს უსვამს, რომ ბიძინა ივანიშვილი პოლიტიკაში სწორედ ცვლილებების გასატარებლად დაბრუნდა და პროცესი მიტინგებმა მხოლოდ გადასწია, შესაბამისად, ოპოზიციამ მომხდარი საკუთარ გამარჯვებად არ უნდა ჩათვალოს. 

საპარლამენტო უმრავლესობის წარმომადგენელი აქვე დასძენს, რომ გიორგი კვირიკაშვილი პრეზიდენტობის კანდიდატი არ იქნება და მას ამის სურვილი არ ჰქონდა - „არა მგონია ახლა მოინდომოს, ან ვინმემ შესთავაზოს“, - აღნიშნა ქანთარიამ. 

რესპონდენტის ცნობით, ბიძინა ივანიშვილისა და გიორგი კვირიკაშვილის უთანხმოების საგანი სიღარიბის გაზრდა და მემარჯვენე პოლიტიკა იყო, რადგან ივანიშვილის აზრით, ოჯახების სიდუხჭირე დღეს უმთავრესი პრობლემაა. 

ნუკრი ქანთარია ფიქრობს, რომ ამ ეტაპზე ვადამდელი არჩევნების დანიშვნა ზედმეტ ხარჯთანაა დაკავშირებული და ნაკლებად სავარაუდოა, უკეთესი პარლამენტი მოვიდეს. მისივე თქმით, მნიშვნელოვანია, რომ სრული საპარლამენტო ციკლის დასრულების ტრადიცია დამკვიდრდეს. 

კითხვაზე, რა პოზიცია აქვს ბიძინა ივანიშვილს აქციებთან დაკავშირებით, ნუკრი ქანთარია პასუხობს, რომ როგორც საზოგადოების ყველა წევს, ექსპრემიერსაც აღელვებს ეს პროცესები. ქანთარია აქვე აღნიშნავს, რომ გამოხატვის თავისუფლება კანონის ფარგლებში დაცულია, ხოლო ვინც კანონს დაარღვევს, ის დაისჯება. 

„ქართული ოცნების“ წევრის განცხადებით, ხელისუფლებას არ აქვს განცდა, რომ თუ მიტინგი არ არის, პრობლემაც არ არის. მისი თქმით, ხორავას საქმესთან დაკავშირებით გამოძიება გრძელდება, კითხვები არსებობს და მას პასუხები აუცილებლად უნდა გაეცეს. 

რა ქონებას ფლობს პრემიერმინისტრობის კანდიდატი (ახალი თაობა) 

ავტ.: BPN 

„ბიზნესპრესნიუსი“ მამუკა ბახტაძის დეკლარაციაში მითითებულ ინფორმაციას აქვეყნებს. სტატიაში ასევე აღნიშნულია, რომ NDI-ს ბოლო კვლევის თანახმად, მოსახლეობის 43 პროცენტს მამუკა ბახტაძის შესახებ არ სმენია. IRI-ს კვლევაში კი გამოკითხულთა 55%-მა თქვა, რომ საქართველს ფინანსთა მინისტრ მამუკა ბახტაძის სახელი არ სმენია. 

სტატიის თანახმად, მამუკა ბახტაძის შესაძლო გაპრემიერების შესახებ ინფორმაცია რამდენიმე თვე ვრცელდება. ასევე, იწერებოდა, რომ ბახტაძე უტა ივანიშვილის მეგობარია, თუმცა, მინისტრმა „ფეისბუქ-ლაივის“ დროს აღნიშნა, რომ ის ექსპრემიერის არც ერთ შვილს არ იცნობს. 

შოთა მალაშხია: თუ ივანიშვილი კრიზისს არ დაძლევს, წაილეკება - „ვადამდელი საპარლამენტო არჩევნები აუცილებელია (ახალი თაობა) 

ავტ.: მარიამ მჭედლიშვილი 

ინტერვიუ შოთა მალაშხიასთან 

შოთა მალაშხია მიიჩნევს, რომ ბიძინა ივანიშვილი კადრებს ცვლის, რათა მას არაფერი დაბრალდეს, თუმცა, რეალურად ყველამ იცის, ქვეყანას ექსპრემიერი მართავს, რის გამოც ვადამდელი არჩევნების დანიშვნაა საჭირო. რესპონდენტის განცხადებით, დღეს „ქართული ოცნება“ „მოქალაქეთა კავშირს“ ჰგავს, იმ განსხვავებით, რომ ედუარდ შევარდნაძეს პოლიტიკური წონა საერთაშორისო არენაზე ჰქონდა, რაც ბიძინა ივანიშვილს არ გააჩნია. 
„ქრისტიან-კონსერვატორების“ თავმჯდომარე აღნიშნავს, რომ ბიძინა ივანიშვილი რეფორმებს ვერ გაატარებს, რადგან ის ტიპური საბჭოთა საქმოსანია და მისი მენტალური აზროვნება ნეპოტიზმთან, კორუფციასა და კრიმინალთანაა დაკავშირებული, ამიტომაც კრიზისის დაძლევის ერთადერთი გზა ვადამდელი არჩევნებია. – „თუ ივანიშვილი კრიზისს ასე არ დაძლევს, წაილეკება. მისი მონები საქმეს ვერ გააკეთებენ. ვერც აჯანყდებიან. თუ გაბედეს აჯანყება, დამარცხდებიან. მონების აჯანყებები მარცხდება ხოლმე“. - აცხადებს მალაშხია. 

შოთა მალაშხია „ახალ თაობასთან“ ინტერვიუში ზაზა სარალიძესა და მალხაზ მაჩალიკაშვილზეც საუბრობს. მისი აზრით, სწორედ ეს ადამიანები არიან სახელმწიფოებრივად მოაზროვნეები, ხელისუფლება კი ორივეს გაუსწორდა, ერთის შვილს ძალადობაა დააბრალა, მეორისას ტერორისტობა. 

